Hyrje

Udhëzuesi për zbatimin e programit të lëndës Aftësim teknologjik, klasa e gjashtë ka si qëllim t’ju vijë                          në ndihmë mësuesve, të cilët do të zbatojnë këtë program në shkolla për të bërë një organizim sa më të mirë të procesit mësimor me qëllim përmbushjen e kompetencave të lëndës.
Kjo lëndë synon zhvillimin e kompetencave të nxënësve për vlerësimin, planifikimin dhe zbatimin e veprimtarive teknologjike që lidhen me ushqimet, pajisjet elektroshtëpiake, tekstilet duke i parë ato në aspektin teknologjik dhe ekonomik me shembuj nga veprimtaria e përditëshme jetësore duke synuar zhvillimin e njohurive dhe aftësive kyçe jetësore.
Programi i lëndës “Aftësimit teknologjik” në klasën e gjashtë përfshin 35 orë mësimore vjetore. Programi  specifikon peshën (orët e sugjeruara) për secilës tematikë si më poshtë:

1.	Gatimi dhe ruajtja e ushqimeve 	(15 orë)
2.	Pajisjet elektroshtëpiake 		(10 orë)
3.	Tekstilet dhe mirëmbajtja 		(10 orë)

Përdoruesit e programit të lëndës Aftësim teknologjik duhet të respektojnë sasinë e orëve vjetore të lëndës, kurse janë të lirë të ndryshojnë me 10% (shtesë ose pakësim) orët e rekomanduara për secilën tematikë. Në program, për secilën klasë, afërsisht 30-35 % e orëve mësimore totale janë menduar për ndërtimin e njohurive të reja lëndore dhe 65-70 % e tyre janë menduar për përforcimin e njohurive (gjatë dhe në fund të vitit shkollor). 
Veprimtaritë teorike dhe praktike të parashikuara në program synojnë zhvillimin e aftësive psikomotore të nxënësve për të analizuar objekte dhe pajisje të ndryshme si dhe skicat e vizatimet e tyre, për të përzgjedhur materiale të ndryshme, për të përdorur vegla dhe pajisje të thjeshta, për të kryer punime të thjeshta të mirëmbajtjes shtëpiake, për të zbatuar rregullat e sigurisë dhe të mbrojtjes së mjedisit, për të komunikuar dhe bashkëpunuar në grupe të vogla etj.
Ky program përmban mësime dhe veprimtari që do t’i japin shtysë të mëtejshme mbarërritjes së fëmijëve          për të arritur një nivel të lartë mirëqënie për vetveten dhe brenda për brenda bashkësisë.









Qëllimi
Lënda Aftësim teknologjik zhvillon te nxënësit aftësi praktike për  të integruar njohuritë, shprehitë dhe qëndrimet e duhura për t’u përshtatur  si qytetarë në realitetin dhe mjedisin teknologjik ku jetojnë. Nëpërmjet njohurive të kësaj lënde nxënësit analizojnë, konceptojnë dhe përdorin sisteme të ndryshme teknologjike, për zgjidhjen e problemeve teknologjike, për prodhimin apo përpunimin e produkteve, për kryerjen e shërbimeve me mjete teknologjike. Nxënësit analizojnë dhe vlerësojnë marrëdhëniet komplekse ndërmjet teknologjisë, individit dhe shoqërisë.

Qëllimi i këtij programi është:
• 	të kontribuojë  tek nxënësit për t’iu dhënë një përvojë të gjërë dhe sfiduese në fushën e edukimit teknologjik;
• 	t’u krijojë mundësi të fitojnë një grup njohurish, kuptimesh, aftësish njohëse e përpunuese dhe kompetenca të thjeshta duke i përgatitur nxënësit që të jenë pjesëmarrës në një botë teknologjike;
• 	t’u krijojë mundësi nxënësve të integrojnë këto njohuri dhe shkathtësi, së bashku me cilësinë e hulumtimit dhe mendimit reflektiv, për gjetjen e zgjidhjeve  të duhura ndaj çështjeve të shëndetit dhe sigurisë;
• 	të lehtësojë zhvillimin e një sere aftësive të komunikimit, që do t’i nxitin nxënësit të shprehin aftësitë e tyre krijuese në mënyrë praktike dhe me imagjinatë, duke përdorur  shumllojshmëri formash: fjalë, grafikë, modele etj;
• 	të sigurojë një kontekst, në të cilin nxënësit mund të zbulojnë  dhe vlerësojnë ndikimin e teknologjive              në ekonomi, në shoqëri dhe mjedisin përreth.

Përfshirja e nxënësve sa më shumë të jetë e mundur në hulumtimin, planifikimin, zbatimin dhe vlerësimin               e veprimtarive apo produkteve të marra nga situata të përditshme, do të rrisin të kuptuarit dhe do të zgjojnë interesin e nxënësve për këto fusha si dhe ndihmojnë në orientimin e ardhshëm për punësim, shkollim dhe trajnim profesional.

Lidhja e “Aftësimit teknologjik” me fushën e teknologjisë dhe me fushat e tjera kurrikulare
Lidhja midis fushave të ndryshme kurrikulare po rritet gjithnjë e më shumë dhe kjo jo vetëm  prej natyrës kroskurrikuare të njohurive që tashmë sistemi edukativ ofron, por edhe sepse është në interesin e të gjithëve për të të bërë më të mirën për një edukim sa më të mirë të nxënësit, pasi e ndihmon atë të kuptojë, të përforcojë dhe zbatojë në praktikë njohuritë e fituara. 
Lënda “Aftësim teknologjik” përdor njohuritë dhe aftësitë që nxënësit kanë marrë në fushën e “Shkencave të natyrës”, të “Shkencave shoqërore”, Artet dhe TIK.

Udhëzime për zbatimin e programit të lëndës Aftësim teknologjik.
Zbatimi i programit të lëndës Aftësim teknologjik kërkon nga mësuesi/ja zbatimin e hapave metodologjikë, të cilat realizohen nëpërmjet fazave: 




EKSPLORIMI  - PLANIFIKIMI - ZBATIMI - VLERËSIMI

[image: ]
Realizimi i fazës  Eksplorimi”, kërkon që  nxënësit:
• 	të shqyrtojnë një gamë të gjerë të objekteve të përditshme;
• 	të eksplorojnë lirisht se si një varg i formave, objekteve dhe ndërtimeve të tjera, mund të bëhen duke përdorur një shumëllojshmëri të materialeve;
• 	të shqyrtojnë se si disa objekte mund të përmirësohen apo përshtaten;
• 	të ekplorojnë se si njerëzit pëlqejnë karakteristikat e caktuara të objekteve dhe të hetojë arsyet e këtyre preferencave. 
• 	Preferencat në formë, ngjyrë, cilësi, strukturë, material;  

Realizimi i fazës  “Planifikimi”, kërkon që  nxënësit:
• 	të  përdorin njohuritë dhe rezultatin e hetimeve për të identifikuar nevojat dhe  mundësitë për të përmirësuar një objekt ose mjediset në kontekste familjare. (p.sh., duke ditur se bimët kanë nevojë për ujë, mund të fillojë hartimin e pajisjes për ujitje, rezultatet e një sondazhi të mbeturinave, mund të nxisë bërjen e kazanëve të rinj të mbeturinave.); 
• 	të  zhvillojnë aftësinë për të skicuar;
• 	të  prezantojnë skica, modele duke përdorur medie të ndryshme; 
• 	të  organizojnë mjedisin, mjetet punën, duke marrë parasysh kufizimet e burimeve. 

Realizimi i fazës  “Zbatimi”, kërkon  që  nxënësit: 
• 	të realizojnë objekte dhe veprimtari të ndryshme;
• 	të identifikojnë problematikën gjatë zbatimit të skicave, recetave, modeleve;
• 	të zbatojnë teknikat artizanale gjatë realizimit të veprimtarive të ndryshme;
• 	të  përdorin një gamë të mjeteve, materialeve, veglave të punës. 

Realizimi i fazës “Vlerësimi”, kërkon që  nxënësit: 
• 	të vlerësojnë ndikimin pozitiv dhe negativ të punimit për vete dhe mjedisin përreth tij;
• 	të diskutojnë qëndrueshmërinë, efikasitetin dhe formën e objekteve të tjera të realizuara; 
• 	të  justifikojnë idetë, materialet, bashkimet, procedurat dhe teknikat e përdorura dhe të tregojë përmirësime të mundshme;
• 	të vlerësojnë veprimtarinë dhe produktin përfundimtar duke iu referuar planit të veprimit, skicës, recetës apo modelit.
• 	të kryejnë llogaritje të thjeshta të kostos së produktit përfundimtar.

Planifikimi i mësimit.
Për të realizuarr në praktikë programin e lëndës Aftësim teknologjik, planifikimi dhe organizimi i mësimit duhet të përqëndrohet në atë çfarë duhet të dinë e të bëjnë nxënësit dhe në atë që duhet të jenë të gatshëm të realizojnë. 
Mësuesi/ja duhet të planifikojë mësimin, duke mbajtur parasysh rezultatet mësimore të parashikuara                           në programin e lëndës, si dhe të shpjegojë termat dhe konceptet kryesore duke i vënë theksin demonstrimit të procedurave të punës sipas veprimtarive të parashikuara. 
Gjatë planifikimi për zhvillimin e mësimit, mësuesi/ja sugjerohet të lidhi tematikën dhe aftësinë që trajtohet me përvoja nga realiteti konkret i veprimtarisë me qëllim që të krijohen kushte për diskutime, debate  e argumentime dhe nxënësit t’i përshtatin lehtësisht njohuritë në praktikë.
 Nxënësit duhet të angazhohen sa më shumë në veprimtari konkrete pune fillimisht të mbikqyrur dhe më pas të pavarur. Ata duhet të nxiten të diskutojnë në lidhje me proceset e punës që kryejnë. Mësuesit duhet  të përdorin sa më shumë të jetë e mundur demonstrimet konkrete të teknikave dhe procedurave të punës  të parashikuara në program dhe materialin mbështetës. 
Përshkrimet e thjeshta teorike të termave apo koncepteve që trajtohen, si dhe modelet e shumta të veprimtarive praktike në formë loje sugjerohen me qëllim që nxënësit të ndihen entuziastë dhe të motivuar, si dhe i ndihmon ata për të kuptuar mesazhin dhe arritjen e rezutateve të parashikuara. Zbatimi në praktikë i programit duhet të zhvillohet kryesisht bazuar në veprimtaritë apo lojëra praktike, të cilat duhet të demonstrohen dhe administrohen nga mësuesi/ja. 
Mësuesi/ja mund të nxitë nxënësit duke i simuluar në punë konkrete, por edhe duke analizuar shembuj                   të nxjerrë nga jeta apo përvojat personale të nxënësve.
Mësuesve iu lihet dorë e lirë gjatë planifikimit të veprimtarive të përdorin materialin mbështetës, por edhe të shtojnë dhe rifreskojnë informacione sipas kushteve konkrete, bashkëkohore si dhe të sugjerojnë rrugë                     e mënyra shtojce pune me prindërit dhe shoqërinë në dobi të arritjes së rezultateve mësimore dhe përmbushjes së kompetencave të të nxënit.
Mësuesi/ja për realizimin e programit duhet të pozicionohet më tepër në rolin e moderatorit, sesa të mësuesit klasik.
Bashkëpunimi me prindërit është shumë i rëndësishëm për mbështjen e fëmijëve gjatë trajtimit të temave të këtij programi. Mësuesi/ja duhet të njohë prindërit me programin e lëndës dhe të kërkojë në mënyrë të vazhdueshme mbështetjen e tyre për angazhimin e fëmijëve në familje, në veprimtari që lidhen me zbaitmin e programit të lëndës.
Mësuesi/ja gjatë planifikimit të procesit mësimor duhet të përzgjedhë vendin, metodat, teknikat dhe mjetet dhe materialet e përshtatshme didaktike për realizimin e mësimit. Mbështetur në mundësitë që ka shkolla ky program mund të planifikohet të trajtohet pjesërisht apo plotësisht në shkollë, por edhe në mjedise të tjera ku zhvillohen këto veprimtari duke organizuar vizita studimore, ekskursione, projekte etj. 
[bookmark: _GoBack]Planifikimi i organizimit të mjedisit të klasës duhet të përshtatet me natyrën e orëve të këtij programi. Kjo do e bënte më të lehtë dhe të natyrshme kërkesën që nxënësit të ndërveprojnë me njëri - tjetrin.
Për të planifikuar dhe realizuar mësimin mund të mbahen parasysh hapat si më poshtë: 

	
	Hapat

	1
	Nxënësit mund të ndahen në grupe apo të punojnë individualisht.

	2
	Përcaktohet dhe formulohet qartë detyra, problemi ose çështja që ka lidhje me veprimtarinë që do të realizojnë nxënësit.

	3
	Jepen detaje apo shpjegime shtesë nëse është e nevojshme.

	4
	Në rastin e veprimtarive konkrete praktike shpërndahet udhëzuesi me hapat apo procedurat për të realizuar veprimtarinë (mësuesi paraprakisht duhet ta ketë demonstruar vetë aftësinë që kërkohet).

	5
	Përcaktohet koha për të realizuar detyrën e dhënë.

	6
	Prezantohet apo demonstrohet puna.

	7
	Në fund mësuesi bën përmbledhjen.



Mësimdhënia
Mësimdhënia është bashkëveprim i ndërsjelltë njohurish, përvoje dhe informacioni  midis mësuesve dhe  nxënësve ose i  grupeve të nxënësve midis tyre. Ajo mund të jetë: ndërvepruese, aktive dhe pasive.                Në secilën lloj mësimdhënie roli i mësuesit dhe nxënësit  është i ndryshëm. Duke vlerësuar këto role duhet përzgjedhur mësimdhënia më efektive për arritjen e rezultateve të pritëshme nga nxënësit.
Në mësimdhënien ndërvepruese mësuesi/ja ka rolin e organizuesit, drejtuesit të procesit, bashkëveprimit në komunikimin, motivuesit dhe vlerësuesit  të njohurive të reja të orës së mësimit.
Në mësimdhënien pasive  mësuesi/ja shpjegon njohuritë e reja, drejton orën, pyet, vlerëson nxënësi vetëm: dëgjon, riprodhon, i përgjigjet pyetjeve.
Në mësimdhënien aktive mësuesi/ja dëgjon, ndërhyn, vlerëson. Nxënësi kërkon, lexon, gjen, planifikon, argumenton, analizon, drejton, menaxhon.
Të nxënit ndërveprues kërkon nga mësuesi / ja:
- 	të planifikojë, të angazhojë, të vëzhgojë informacionin, të vendosë afatet kohore, të nxisë frymën                               e bashkëpunimit, përgjegjësisë për përmbushjen e detyrave që duhet të kryhen bashkarisht, të vlerësojë nxënësin si për veprimtaritë individuale për përmbushjen e procedurave të detyrës dhe punën në grup. 
Mendimi kritik është procesi i bashkërendimit, vlerësimit të ideve, burimeve të informacionit  dhe njohurive në mënyrë krijuese. Si i  tillë ai është një proces njohës, veprues, bashkëveprues në nivele të ndryshme të mendimit.
Kur përcaktojmë kompetancat e lëndës ose tematikës duhet të kemi parasysh pritshmëritë e  rezultateve të të nxënit gjatë procesit mësimor. Këto rezultate kanë të bëjnë me kompetencat e: njohjes së njohurive (mbajtja mend e fakteve, përkufizimeve); të kuptuarit e tyre ( paraqitja e informacionit në një formë tjetër                          të ngjashme); zbatimit në praktikë (të zgjidhësh probleme të ndryshme duke përdorur rregullat dhe parimet e përvetsuara nga njohuritë në orën mësimore); mendimit kritik që konsiston në analizën e njohurive (të zbërthesh njohuritë në pjesë për të sjellë një  kuptim më të mire të organizimit të tyre); sintezës (të dijë të kombinojë ide të ndryshme në një të vetme ose disa ); e vlerësimit të tyre ( aftësia për të krijuar ide, teknika, sjellje  bazuar në gjykime).

Struktura e orës mësimore sipas të nxënit aktiv bazohet në zhvillimin e saj sipas mendimit kritik.
Për të realizuar mësimin bazuar në program, mësuesi/ja duhet të hartojë planin e detajuar për realizimin e mësimit. Më poshtë po analizojmë një model të planifikimit të strukturës së orës së mësimit sipas të nxënit aktiv.  Elemente të saj janë: tema; koha në dispozicion; vendi ku do të organizohet mësimi (klasë/ kabinet/ biznes); rezultatet e të nxënit të kompetencave; burimet mësimore; metodat e mësimdhënies; fjalët kyçe; instrumentat e vlerësimit; fazat e realizimit të mësimit; vlerësimi.  












Rezultatet e të nxënit të kompetencave: 
Në tabelën më poshtë jepen folje që mësuesit mund t’i përdorin në hartimin e rezultateve të të nxënit                 të kompetencave.

	Njohuritë
	Kuptimi
	Zbatimi
	Analiza
	Sinteza
	Vlerësimi

	Përkufizo
Përsërit
Përshkruaj 
Identifiko
Vër në tabelë
Harto një listë
Emërto
Riprodho

	Shpjego
Zgjero
Jep shembuj të tjerë
Nxirr përfundime
Perifrazo
Rishkruaj
Përgjithëso
Transformo

	Llogarit
Demonstro
Zhvillo
Përgatit
Provo
Vepro
Organizo
Lidh
Ndërto
Përdor
	Copëto
Nxirr përfundime
Bëj grafikun
Bëj dallimin
Ndaj
Shquaj
Ilustro
Kategorizo
	Kategorizo
Përpilo
Kompozo
Veço
Krijo
Harto
Përgjithëso
Formulo
Parashiko
Prodho
	Vlerëso
Krahaso
Bëj dallimin
Modifiko
Kritiko
Gjyko
Zgjidh
Risistemo
Mbështet
Argumento




Shembull:  “Shqyrton një game të gjërë të pajisjeve në mjedisin shtëpiak.“
• 	Burimet:  Tabela e zezë, shkumësi, libri, katalogë, manuale, postera, ilustrime, mjete dhe pajisje teknologjike, lëndë e parë, skica, vizatime, rregullore të sigurimit teknik, laptop, projektor, flipchart etj.
• 	Metoda në mësimdhënie. Shpjegim, diskutim, hulumtimi, brainstorming, ilustrim, punë individuale, punë në grupe, detyrë shtëpie, projekt, ekskursion, vizitë studimore, eksperiment, lojë në role, demostrim, punë praktike e mbikqyrur, punë praktike e pavarur, DDM (di, dua të di, mësova), VLD (veprimtari e leximit të drejtuar),  DMD dëgjim - mendim -  të drejtuar (rasti kur mësuesi shfaq video) etj.
• 	Fjalë kyçe: psh. elektroshtëpiake, manual, etiketë, menu, recetë, etj
• 	Instrumentat e vlerësimit. Për të realizuar vlerësimin e nxënësit duhet të hartohen instrumentet                e vlerësimit, të cilat duhet të mundësojnë mësuesin që të vërtetojë nëse nxënësi ka fituar kompetencën ose rezultatin e të mësuarit, apo jo. Për këtë, nxënësi duhet të demonstrojë konkretisht nëse është i aftë ta ushtrojë atë kompetencë. Shembuj të instrumenteve të vlerësimit (kontrollit) janë: - pyetje-përgjigje me goje; - pyetje-përgjigje me shkrim; - pyetje me zgjedhje të shumëfishtë; - vëzhgim praktik me listë kontrolli; - projekt-detyrë, portofoli i vlerësimit të nxënësit etj. Nëpërmjet instrumenteve të vlerësimit, mësuesi merr informacion të mjaftueshëm në lidhje me realizimin e proceseve të demonstruara nga nxënësit.     

Fazat e realizimit të mësimit (Modeli PNP)
1.	Faza e parashtrimit të njohurive apo evokimi (njohja paraprake me temën mësimore në mënyrë          që nxënësi të ndjehet i përfshirë në procesin e mësimit dhe jo vetëm të dëgjojë).
Kush është tema? Ç’dijmë rreth saj? Çfarë presim të mësojmë mbi këtë temë? Ku mund ti përdorim njohuritë që do të mësojmë? 

2. Faza e ndërtimit të njohurive. 
Këtu përfshihen hapat e realizimit  të kuptimit të temës dhe dhënia e informacioneve të reja. Mësuesi i udhëzon dhe drejton nxënësit të bëjnë pyetje, të zbulojnë, të kuptojnë materialin, t’u përgjigjen pyetjeve të mëparëshme, të gjëjnë pyetje të reja dhe tu përgjigjen edhe atyre.
Kjo është arritur kur nxënësi pyet për informacione që kanë lidhje me temën e realizuar në mënyrë që të vazhdojë të jetë pjesë aktive e procesit mësimor dhe shton informacion të ri që nuk është në tekstin shkollor, por që mund ta dijë nga përvoja alternative.

 3. Faza e përforcimit.
Në pjesën e fundit të orës së mësimit, pasi nxënësit t’i kenë kuptuar idetë e mësimit ka ende diçka për të bërë. Nxënësit duhet të reflektojnë për ato që kanë mësuar, të mendojnë se çfarë domethënieje ka mësimi për ta, të reflektojnë dhe vërejnë si kanë ndryshuar mendimet e tyre dhe të vrasin mendjen se si mund t’i përdorin ato. Kjo fazë e mësimit quhet faza e përforcimit. Kjo fazë shërben për të përmbledhur idetë kryesore, për të interpretuar idetë, për të diskutuar mendimet, për të bërë reagime vetjake, për të vlerësuar të nxënët dhe për të bërë pyetje të mëtejshme.
Modeli PNP ilustrohet më poshtë me një triadë të thjeshtë figurash për fazat e ndryshme të ciklit të jetës           së bimës së grurit: 
• 	 (P). Në fazën e parë të parashikimit mbillet një farë, në një truall pjellor. Por suksesi i mësimit nuk varet nga  kjo “farë“, ai duhet të mbështetet edhe në njohuritë ekzistuese të nxënësve ashtu si fara merr ushqim nga trualli ku është mbjellë. 
• 	 (N) Pasi është bërë puna themelore e fillimit, mësuesi vazhdon me fazën e ndërtimit të njohurive; fara e grurit lëshon rrënjë dhe bima rritet.
• 	 (P) Mësimi përfundon me fazën e përforcimit. Kalliri i grurit është pjekur dhe përmban fara për shumë bimë të tjera; po kështu edhe mësimi mund të çojë në shumë veprimtari të tjera.
Kjo do të thotë që mësuesit duhet të ndërtojnë mbi të mëparëshmen dhe të kenë parasysh se çfarë mund         të vijojë.
• 	Vlerësimi i nxënësve. Në klasa ku nxitet të nxënët aktiv dhe të menduarit kritik, mësuesit e vlerësojnë përvetësimin e përmbajtjes nga nxënësit; dhe kjo mund të bëhet me teste tradicionale, ritregime me gojë, ose përmes vëzhgimeve, kur nxënësit diskutojnë temat e lidhura me mësimin. Por ata shohin dhe dy gjëra të tjera. Ata vlerësojnë proceset e të nxënit të nxënësve. Që do të thotë, se ata vëzhgojnë me kujdes për të parë nëse nxënësit mund t‘ i kryejnë apo jo veprimtaritë e të nxënit që u janë mësuar, aftësinë e tyre për të dhënë zgjidhje origjinale, logjike apo aftësinë për të punuar në grupe bashkëpunuese dhe të gjejnë mënyra të përmirësojnë të nxënët e tyre. Ata vlerësojnë cilësinë e të menduarit të nxënësve. Në të njëjtën kohë, mësuesit bëjnë kujdes që të vlerësojnë në një mënyrë të tillë, që u mëson nxënësve se çfarë të bëjnë.
Duke mbajtur parasysh orientimin nga veprimtaritë praktike të programit të lëndës Aftësim teknologjik, krahas vlerësimit tradicional gjatë zhvillimit të programit sugjerohet vlerësimi i nxënësit me porofolin e vlerësimit.
Portofoli i vlerësimit të nxënësit është koleksionimi/ grumbullimi i një serie punësh/ kontributesh të mbledhura nga nxënësit, bazuar në një qëllim të përcaktuar qartë, për të nxjerrë në pah përpjekjet, progresin dhe arritjet e tyre në shumë aspekte. Një portofol vlerësimi është një koleksion sistematik i punës së nxënësit për të pasqyruar progresin në një ose më shumë fusha të përmbajtjes.
Duke iu referuar karakterit praktik të lëndës Aftësim teknologjik, gjatë vlerësimit të nxënësve duhet të vihet theksi te verifikimi i shkallës së arritjes së shprehive praktike. Shpesh mësuesit  për vlerësimin e shprehive apo aftësive praktike përdorin listë kontrolli. Në vazhdim në udhëzimet për zbatimin e temave do të gjeni  shembuj të vlerësimit të rezultateve të të nxënit të kompetencave me listë kontrolli. 
Programi i lëndës Aftësim teknologjik synon jo thjesht dhënien e informacionit për nxënësit, por ndryshime në veprimet dhe sjelljen e tyre. Ndaj në lidhje me vlerësimin e nxënësve nuk rekomandohen vlerësime me teste për riprodhimin e njohurive, pasi testi në këtë rast nuk i tregon këto ndryshime. Për shëmbull një nxënës mund të jetë plotësisht i vetëdijshëm për ushqimin që i nevojitet për dietën e tij ushqimore ditore e megjithatë ai merr një ushqim që nuk i plotëson këto kërkesa. Testi gjatë zbatimit të programit të lëndës Aftësim teknologjik sugjerohet të përdoret në formën e testit diagnostikues për vlerësimin e situatës në lidhje më çështje të caktuara (psh për mënyrën si ushqehen nxënësit tuaj, cilat janë ushqimet që zgjedhin në dietën e tyre ushqimore). Rezultatet e testit ndihmojnë në vazhdim për ndërtimin e punës me nxënësit për arritjen e rezultateve (shih figurën).

